
BOSHLANG‘ICH SINF 
O‘QUVCHILARIDA 
IJODIY QOBILIYATNI 
SHAKLLANTIRISH
Abrorxonova Kamolaxon Abrorxon qizi
Boshlang‘ich ta’lim pedagogikasi kafedrasi mudiri,
pedagogika fanlari bo‘yicha falsafa doktori (PhD), dotsent

Xamzayeva Sunbula Jasurovna
Nizomiy nomidagi O‘zMPU Boshlang‘ich ta’lim yo‘nalishi
1-bosqich talabasi

Annotatsiya: Ushbu maqolada ijod, ijodiylik va ijodkorlik tushunchalarining nazariy mazmuni ilmiy asosda tahlil qilinadi. 
Boshlang‘ich sinf o‘quvchilarida ijodiy fikrlash qobiliyatini rivojlantirishning pedagogik va psixologik jihatlari yoritilgan 
hamda boshlang‘ich yoshdagi bolalar ongining shakllanishida ijodiy faoliyatning ahamiyati, ta’lim jarayonida innovatsion 
metodlar va zamonaviy pedagogik texnologiyalardan samarali foydalanish masalalari tahlil qilingan.

Kalit so‘zlar: boshlang‘ich ta’lim, ijodiy qobiliyat, ijodkorlikni shakllantirish, innovatsion yondashuv, motivatsiya, ijodiy 
muhit.
Abstract: This article scientifically analyzes the theoretical essence of the concepts of creativity, creative thinking, and 
creative activity. The pedagogical and psychological aspects of developing creative thinking skills in primary school stu-
dents are highlighted, and the importance of creative activity in shaping the consciousness of children of primary school 
age is analyzed. Particular attention is paid to the effective use of innovative methods and modern pedagogical technol-
ogies in the educational process.

Key words: primary education, creative abilities, creativity development, innovative approach, motivation, creative envi-
ronment.
Аннотация: В данной статье на научной основе анализируется теоретическое содержание понятий творчество, 
креативность и творческая деятельность. Освещаются педагогические и психологические аспекты развития твор-
ческого мышления у учащихся начальных классов, а также анализируется значение творческой деятельности в 
формировании сознания детей младшего школьного возраста. Особое внимание уделяется вопросам эффек-
тивного использования инновационных методов и современных педагогических технологий в образовательном 
процессе.

Ключевые слова: начальное образование, творческие способности, формирование креативности, инноваци-
онный подход, мотивация, творческая среда.

KIRISH
Dunyoda kadrlar tayyorlash sohasidagi siyosat insonni intellektual va ma’naviy-axloqiy jihatdan tarbiyalash 

bilan uzviy bog‘liq bo‘lib, uzluksiz ta’lim tizimi orqali har tomonlama barkamol shaxs – fuqaroni tarbiyalashni 
nazarda tutadi. Zero, fuqaroning eng asosiy konstitutsiyaviy huquqlaridan biri bo‘lgan bilim olish, ijodiy qobiliya-
tini namoyon etish, intellektual jihatdan rivojlanish hamda kasbi bo‘yicha mehnat qilish huquqi aynan shu jara
yonda ro‘yobga chiqadi. Shunga ko‘ra, bugungi kunda butun dunyo va mamlakatimiz zamonaviy ta’lim tizimida 
sodir bo‘layotgan o‘zgarishlar hamda izlanishlar ijodkorlikni rivojlantirishga qaratilgan harakatlantiruvchi kuch 
sifatida qaralmoqda.

Dunyoning rivojlangan mamlakatlarida yoshlar ta’lim-tarbiyasiga katta e’tibor qaratilib, ushbu yo‘nalish
lar bo‘yicha davlat dasturlari qabul qilinmoqda. Xususan, O‘zbekiston Respublikasi Prezidentining 2018-yil 
27-iyundagi PQ-3775-son1 “Yoshlar – kelajagimiz” Davlat dasturi to‘g‘risidagi qarorida: “Zamonaviy bilim va 
ko‘nikmalarga ega, mamlakatning munosib kelajagi uchun javobgarlikni o‘z zimmasiga ola biladigan barkamol, 
maqsadga intiluvchan va serg‘ayrat yoshlarni tarbiyalash mamlakatni barqaror va ildam rivojlantirishning eng 
muhim shartidir”, deb alohida ta’kidlangan. Shu bilan birga, O‘zbekiston Respublikasi Vazirlar Mahkamasi-

1	 https://lex.uz/ru/docs/-3765586 

ning 2025-yil 27-maydagi 329-son2 “Ijodkor yoshlarni qo‘llab-quvvatlash va rag‘batlantirishning qo‘shimcha 
chora-tadbirlari to‘g‘risida”gi qarori ham mazkur yo‘nalishdagi islohotlarning mantiqiy davomi bo‘lib, yoshlarning 
ijodiy salohiyatini yuksaltirish, iqtidorli avlodni qo‘llab-quvvatlash va kreativ fikrlashni rivojlantirishga qaratilgan 
muhim hujjat hisoblanadi [1, 2].

Bularning barchasi ta’lim tizimida ijodiy yondashuvni kuchaytirish, shaxsning mustaqil fikrlash madani-
yatini rivojlantirish hamda yoshlarning ijodiy qobiliyatini yuzaga chiqarish uchun keng imkoniyat yaratmoqda. 
Shunday ekan, yosh avlodda ijodiy qobiliyatni shakllantirish masalasi nafaqat ta’lim tizimining, balki butun jami-
yatning dolzarb vazifasiga aylanmoqda.

MAVZUGA OID ADABIYOTLAR SHARHI
Bolalardagi ijodiy faoliyatning har qanday kurtaklari ta’lim-tarbiyadan va faoliyatdan tashqarida kamol 

topa olmaydi. O‘quvchi shaxsini rivojlantirishga yo‘naltirilgan ta’lim jarayonida uning aqliy-intellektual hamda 
ijodiy xususiyatlari namoyon bo‘ladi. Bu borada, ayniqsa, boshlang‘ich sinf o‘quvchilarining ta’lim jarayonidagi 
ijodiy faoliyatini shakllantirish imkoniyatlari kengroq hisoblanadi. Chunki boshlang‘ich ta’lim bosqichida o‘quv
chilarning aqliy qobiliyati, diqqati va fikrlash darajasi faol rivojlanadi.

Qobiliyatlarni shakllantirish haqida so‘z borganda, bolalarning ijodiy qobiliyatlarini qaysi yoshdan boshlab 
rivojlantirish zarurligi masalasiga alohida to‘xtalib o‘tish lozim. Psixologlar orasida ijodiy qobiliyatlarni juda 
erta yoshdan rivojlantirish kerakligi haqidagi qarash mavjud. Ushbu gipoteza fiziologik tadqiqotlarda ham o‘z 
tasdig‘ini topgan. Bolaning miyasi ayniqsa tez o‘sadi va hayotining dastlabki yillarida faol “pishib” boradi. Bu 
kamolot, ya’ni miya hujayralari sonining ortishi va ular orasidagi anatomik bog‘lanishlarning shakllanishi mavjud 
tuzilmalar faoliyatining xilma-xilligi hamda intensivligiga, shuningdek, yangi bog‘lanishlarning shakllanishi uchun 
atrof-muhit tomonidan yaratiladigan rag‘batga bevosita bog‘liqdir.

Psixologik nuqtai nazardan, maktabgacha yosh davri ijodiy qobiliyatlarni rivojlantirish uchun eng qulay 
bosqich hisoblanadi. Chunki bu yoshda bolalar nihoyatda izlanuvchan bo‘lib, ularda atrofdagi olamni o‘rgan-
ishga bo‘lgan qiziqish yuqori darajada namoyon bo‘ladi [5].

Bir qator psixolog va pedagog olimlar – А. В. Петровский, Б. М. Теплов, В. А. Крутецкий, E. G‘oziyev, 
G‘. Shoumarov, O. Roziqov, B. Adizov ta’kidlashlaricha, aynan shu davrda o‘quv faoliyati ta’sirida bolalarning 
ruhiy faoliyati, diqqati, xotirasi, idrok etish darajasi, tafakkuri hamda his-tuyg‘ulari faol rivojlanadi. Mazkur yosh-
dagi bolalarning ijodiy faoliyatlari bir-biridan farq qilgani sababli, ularning iste’dodi ham turlicha namoyon bo‘ladi.

TADQIQOT METODOLOGIYASI
Boshlang‘ich sinf o‘quvchilarida ijodiy qobiliyatni rivojlantirishni o‘rganishdan avval, bu jarayon qanday 

tushunchalarga tayanishini aniqlab olish zarur. Ta’lim jarayonida o‘quvchining yangi fikr yaratishi, savolga 
noodatiy yondashishi yoki mustaqil izlanish olib borishi – bularning barchasi muayyan nazariy asosga ega. 
Shu sababli, avvalo “ijod”, “ijodiy”, “ijodkorlik” va “ijodiy qobiliyat” tushunchalarining mohiyatini aniqlab olish 
muhimdir. 

O‘zbek tilining izohli lug‘atida “ijod” tushunchasiga quyidagicha ta’rif berilgan: “Badiiy, ilmiy, san’atga oid 
asar yoki moddiy boylik yaratish, vujudga keltirish; yaratuvchilik faoliyati” [3].

O‘zbekiston milliy ensiklopediyasida esa quyidagicha ta’riflanadi: “Ijod – insonning yangi moddiy va 
ma’naviy ne’matlar yaratish faoliyati. Ijod jarayonida insonning tafakkuri, xotirasi, tasavvuri, diqqati, irodasi – 
barcha bilim, tajriba va iste’dodi ishtirok etadi. Ijod dastlab tasavvurda tug‘iladi, keyin esa izlanishlar, tahlillar, 
kuzatuvlar, tajribalar va gipotezalar orqali rivojlanadi; agar natija jamiyat tomonidan e’tirof etilsa, haqiqiy va 
to‘laqonli ijod yuzaga keladi” [4]. Demak, ijod jarayoni har doim izlanish, mavjud tajribadan tashqariga chiqish 
hamda muammoni yangi usulda hal qila olish qobiliyati bilan bog‘liqdir.

Boshlang‘ich sinf o‘quvchilarida esa “ijod” yangi g‘oyalarni amalga oshirish, chizish, yozish yoki biror 
mahsulot yaratishga qaratilgan faoliyatda namoyon bo‘ladi. “Ijodiy” tushunchasi esa ijod va yaratuvchilik bilan 
bog‘liq bo‘lgan, muayyan sohada faoliyat yurituvchi shaxsning sifatini ifodalaydi. Ya’ni bu insonning yangi 
g‘oyalar yaratishi va yangiliklarni joriy etishga qodirligini anglatadi.

Ijod va ijodiylik tushunchalarining mohiyati hamda turli shakllari ko‘rib chiqilgach, endi ijodiy faoliyatni 
amalga oshiruvchi shaxs – ijodkor haqida so‘z yuritish mumkin. “Ijodkor” – bu ijodiy faoliyat bilan shug‘ulla
nuvchi, yangi g‘oya, asar yoki mahsulot yaratishga qodir shaxsdir. Ijodkorning asosiy xususiyatlaridan biri 
yangilikka intilish va izlanish qobiliyatidir. U o‘z tafakkuri hamda tasavvurini ishga solib, noodatiy yondashuvlar 
orqali muammolarni hal qiladi. Bu esa ijodiy qobiliyatning eng muhim ko‘rinishlaridan biri hisoblanadi.

2	 https://www.lex.uz/docs/-7545504 

TAHLIL VA NATIJALAR
Bolalarda ijodiy qobiliyatni rivojlantirishning asosiy shartlaridan biri – erkinlikdir. Bir qator psixologlarning 

ta’kidlashicha, bola erkin fikrlay oladigan muhitda uning tasavvuri faollashadi, mustaqil qaror qabul qilishga 
intilishi kuchayadi hamda noodatiy yechimlar topishga moyilligi ortadi. Har bir shaxsning ijodkorlik fazilatlari 
shakllanishi aynan maktab davrida boshlanadi va bu jarayonda o‘qituvchi yetakchi o‘rin tutadi. U o‘quvchilarga 
to‘g‘ri yo‘l-yo‘riq ko‘rsatishi, ularning qiziqishlarini aniqlashi hamda doimiy ravishda rag‘batlantirib borishi ijodiy 
qobiliyatning tabiiy shakllanishida muhim omil hisoblanadi. O‘quvchilarda ijodiy fikrlashni shakllantirish uchun 
ta’lim dasturlari standart yondashuvlardan ko‘ra integrativ va moslashuvchan bo‘lishi lozim. Chunki fanlararo 
aloqadorlikni ta’minlash orqali o‘quvchi yangicha yechimlar ishlab chiqadi, bir muammoni hal qilishda bir nechta 
soha doirasida fikrlashga harakat qiladi. Bu esa kreativ sintezni rivojlantiradi. 

O‘qituvchi “bilim yetkazuvchi” emas, balki “ijodiy muhit tashkilotchisi” sifatida faoliyat yuritishi zarur. U 
o‘quvchilarni tayyor bilimlarni yodlashga emas, balki muammoli vaziyatlarni mustaqil tahlil qilishga, yangi g‘o
yalarni ilgari surishga hamda amaliy tajriba asosida o‘rganishga yo‘naltiradi. Shunday ekan, ijodiy fikrlashni 
shakllantirish uchun o‘quv dasturlarida erkin fikrlash, muhokama va ijodiy topshiriqlarni bajarish imkoniyatlarini 
kengaytirish muhimdir. Natijada “ijodiy o‘quv muhitini yaratish” g‘oyasi o‘quvchilarda mustaqil fikrlash, o‘zini 
ifoda etish hamda innovatsion yondashuvni shakllantirishga zamin yaratadi. Ijodiy qobiliyatning rivojlanishi 
o‘quvchi shaxsining ichki salohiyati bilan tashqi pedagogik muhitning uyg‘unlashuvi natijasidir. L. S. Vigotskiy
ning fikriga ko‘ra, ijodiy qobiliyat insonning xayoli va tafakkuri birligidagi ruhiy jarayon bo‘lib, bolalarda u o‘yin, 
nutq va taassurotlar orqali rivojlanadi. 

Psixolog E. G‘oziyev esa ijodiy qobiliyatni quyidagicha ta’riflaydi: “Ijodiy qobiliyat – inson tafakkurining faol 
harakatdagi shakli bo‘lib, ushbu jarayon quyidagi omillar orqali rivojlanadi:

1.	 Muammoli vaziyatlarda, ya’ni bola tayyor javobni olganda emas, balki mustaqil yechim izlashga majbur 
bo‘lganda;

2.	 Erkin fikrlash muhiti orqali. E. G‘oziyev ta’kidlaydi: “Bolaning psixologik erkinligi – ijodning asosidir”;

3.	 Tasavvur va fantaziyani rivojlantiruvchi faoliyatlar orqali, chunki tasavvur ijodning markaziy komponenti 
hisoblanadi” [6].

Demak, yuqoridagi fikrlardan xulosa qilish mumkinki, ijodiy qobiliyatning shakllanishi tashqi muhit, faoliyat 
va tafakkur jarayonining uzviy birligiga tayanuvchi murakkab psixologik hodisadir. 

Bir qator olimlarning ta’kidlashicha, boshlang‘ich ta’lim o‘quvchilarining ijodiy faoliyatini rivojlantirish 
quyidagi omillar orqali amalga oshiriladi: ta’lim mazmunining ijodiy yo‘nalishda tashkil etilishi (muammoli 
topshiriqlar, ertak tuzish, yangi yechim izlash); pedagog faoliyatining boshqaruvchi va rag‘batlantiruvchi rolida 
namoyon bo‘lishi; o‘quv muhitining ijodiy fikrlashni qo‘llab-quvvatlovchi xarakterga ega bo‘lishi; natijalarning 
muntazam tahlil qilinishi va tizimning doimiy takomillashtirib borilishi. Ijodiy qobiliyat shakllanishining nazariy 
asoslari quyidagi metodologik yondashuvlarga tayanadi:

1.	 Faoliyatli yondashuv (A. N. Leontev, P. Ya. Galperin) – ijodiy qobiliyat insonning amaliy faoliyati jara
yonida rivojlanadi;

2.	 Shaxsga yo‘naltirilgan yondashuv (K. Rodjers, A. Maslou) – ijodiy salohiyat shaxsning ichki ehtiyojlari 
va o‘zini namoyon qilish imkoniyatlariga bog‘liq;

3.	 Sistema-tahlil yondashuvi – ijodiy qobiliyat bilish, emotsional va irodaviy jarayonlarning yaxlit tizimi sifa-
tida qaraladi;

4.	 Psixologik-pedagogik integratsiya – ijodiy qobiliyatning shakllanishi ta’lim, tarbiya va shaxs rivojlanishi 
jarayonlarining o‘zaro bog‘liqligida kechadi. 

Ijodiy qobiliyatni shakllantirishda faoliyatli yondashuvning o‘rni alohida ahamiyatga ega. Mazkur yondashuv 
nuqtai nazaridan ijodiy qobiliyat faqat faol harakat va amaliyot orqali rivojlanadi. O‘quvchi aynan tajriba, izlanish, 
muammoli vaziyatlarni hal etish va yangi g‘oyalar yaratish jarayonida ijodiy tafakkurni shakllantiradi. Natijada 
faoliyatli yondashuv ijodiy qobiliyatni rivojlantirishning ilmiy-pedagogik asosi sifatida ta’lim jarayonida o‘quvchini 
faol ijodiy shaxs sifatida shakllantirishga xizmat qiladi.

Shaxsga yo‘naltirilgan yondashuv esa ta’lim jarayonida har bir o‘quvchini faqat bilim oluvchi sub’ekt sifa-
tida emas, balki yuksak ichki salohiyatga ega, mustaqil rivojlana oladigan shaxs sifatida ko‘rishga asoslangan 
pedagogik konsepsiyadir. Ushbu yondashuv an’anaviy “bilim berish” modelidan farqli ravishda insonni bilim 
ob’ekti emas, balki rivojlanishning faol sub’ekti sifatida talqin qiladi. Bu yondashuv o‘quvchida mustaqillik, 
ijodiy tafakkur, intilish va mas’uliyatni shakllantirishga xizmat qiladi. Shu sababli boshlang‘ich ta’limda ushbu 
yondashuv ijodiy qobiliyat rivojlanishining muhim ilmiy-nazariy poydevori hisoblanadi. 

Ijodiy qobiliyatni shakllantirishda sistema-tahlil yondashuvi ham muhim ilmiy-metodologik asoslardan biri 
sanaladi. Ushbu yondashuv pedagogik va psixologik jarayonlarning o‘zaro bog‘liqligini ta’minlab, o‘quv faoliya-
tini kompleks tarzda tashkil etishga yordam beradi. Ya’ni ijodiy qobiliyatni rivojlantirishda nafaqat alohida metod 
yoki vosita, balki butun ta’lim tizimi – maqsad, mazmun, usul, muhit va natijalar o‘rtasidagi uzviylik muhim 
ahamiyat kasb etadi. Psixologik-pedagogik integratsiya esa insonning ta’lim-tarbiya jarayonidagi shaxsiy, ruhiy 
va intellektual imkoniyatlarini pedagogik vositalar orqali rivojlantirishga qaratilgan tizimli yondashuvdir. Ijodiy 
qobiliyatni shakllantirishning psixologik-pedagogik integratsiyasi insonning ichki ruhiy imkoniyatlari bilan ta’limiy 
muhitning o‘zaro uyg‘unlashuviga asoslanadi [7]. Bu yondashuv o‘quvchini faqat bilim oluvchi emas, balki yangi 
g‘oyalar yaratuvchi shaxs sifatida shakllantiradi. 

2021-yilgacha maktablarning kamida 3 foizini, 2025-yilgacha 20 foizini, 2030-yilga qadar esa 50 foizini 
zamonaviy maktablarga aylantirishning asosiy parametrlari belgilandi [8].

Qarorda nazarda tutilgan STEAM yo‘nalishlari, raqamli ta’lim muhiti va yangilangan dars jarayonlari 
bolalarda ijodiy qobiliyatning shakllanishi uchun bevosita sharoit yaratadi. Bundan tashqari, ijodiy qobiliyatni 
rivojlantirishda innovatsion pedagogik texnologiyalar – klaster usuli, mozaika usuli, “aktiv o‘yinlar”, “faol mulo-
haza”, loyihalash hamda keys-metod kabi zamonaviy ta’lim usullari katta samara beradi. Ular o‘quvchining 
faolligini oshiradi, jamoaviy fikrlashni, muloqot madaniyatini va ijodiy yondashuvni rag‘batlantiradi.

Shuningdek, ijodiy qobiliyatni shakllantirishda o‘qituvchining shaxsiy ijodkorligi, metodik mahorati hamda 
pedagogik tafakkuri hal qiluvchi ahamiyatga ega. O‘qituvchi o‘quvchida ijodiy muhit yaratishi, uning kichik 
g‘oyalarini qo‘llab-quvvatlashi va xatolarni tahlil qilishda yordam berishi lozim. Chunki ijodiy faoliyatda xatolar 
inqiroz emas, balki rivojlanish uchun yangi imkoniyat hisoblanadi.

XULOSA
Ijodiy qobiliyatni rivojlantirish – bu kelajak jamiyatining ilmiy, madaniy va iqtisodiy taraqqiyotiga yo‘nalti-

rilgan uzluksiz va innovatsion jarayondir. Xulosa qilib aytganda, boshlang‘ich sinf o‘quvchilarining ijodiy qobili-
yatini rivojlantirish ta’limning eng muhim strategik vazifalaridan biridir.

Foydalanilgan adabiyotlar ro‘yxati:
1.	 O‘zbekiston Respublikasi Prezidentining 2018-yil 27-iyundagi PQ-3775-sonli “Yoshlar – kelajagimiz” davlat dasturi 

to‘g‘risidagi qarori. https://lex.uz/ru/docs/-3765586 
2.	 O‘zbekiston Respublikasi Vazirlar Mahkamasining 2025-yil 27-maydagi 329-sonli “Ijodkor yoshlarni qo‘llab-quvvatlash 

va rag‘batlantirishning qo‘shimcha chora-tadbirlari to‘g‘risida”gi qarori. https://www.lex.uz/docs/-7545504 
3.	 “O‘zbek tilining izohli lug‘ati”. Toshkent, 2007-yil. 
4.	 “O‘zbekiston milliy ensiklopediyasi”. I jild. Toshkent, 2000-yil. 
5.	 Rajabova M.T. “Creative Abilities of Preschool Children and Factors of Their Effective Development”. “Support Sci-

ence” jurnali, 2022-yil. 
6.	 G‘oziyev E. “Umumiy psixologiya”. Toshkent, 2002-yil. 
7.	 Vigotskiy L.S. “Педагогическая психология”. Moskva, 1991-yil.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.02

13.00.03

13.00.05

13.00.09

19.00.00

01.00.00

02.00.00

